
LOYIHA ASOSIDAGI 
TA’LIMDA PORTFOLIO VA 

BAHOLASH RUBRIKALARI 
TIZIMI: BOSHLANG‘ICH 
SINF O‘QUVCHILARIDA 

KOMMUNIKATIV 
KOMPETENSIYANI 

MONITORING QILISH
Maxmudova Zulxumor Alim qizi

Abu Rayhon Beruniy nomidagi
Urganch davlat universiteti tayanch doktoranti

Annotatsiya: Maqola loyiha asosidagi ta’lim (PBL) jarayonida boshlang‘ich sinf o‘quvchilarining ingliz tilidagi kommu-
nikativ kompetensiyasini monitoring qilish masalasiga bag‘ishlangan. Xususan, unda portfolio tuzilmasi, CEFR A1 mezon-
lariga asoslangan to‘rt darajali baholash rubrikasi hamda to‘rt bosqichli monitoring tizimi taqdim etilgan. Taklif etilayotgan 
yondashuv xorijiy (Arter & McTighe, Larmer va boshq., CEFR), MDH (Polat, Galskova, Koryakovtseva) hamda mahalliy 
(Jalolov, 2017-yilgi DTS) manbalar asosida ishlab chiqilgan bo‘lib, o‘qituvchilarning kundalik pedagogik amaliyotida be
vosita qo‘llash uchun mo‘ljallangan.

Kalit so‘zlar: portfolio, baholash rubrikasi, kommunikativ kompetensiya, loyiha asosidagi ta’lim (PBL), monitoring, CEFR 
A1, boshlang‘ich sinf, ingliz tilini o‘qitish, O‘zbekiston.
Abstract: This article addresses the issue of monitoring the communicative competence of primary school students in 
English within the framework of project-based learning (PBL). Specifically, it presents a portfolio structure, a four-level 
assessment rubric based on CEFR A1 criteria, and a four-stage monitoring system. The proposed approach has been 
developed on the basis of foreign (Arter & McTighe, Larmer et al., CEFR), CIS (Polat, Galskova, Koryakovtseva), and 
local (Jalolov, the 2017 State Educational Standards) sources and is intended for direct application in teachers’ everyday 
instructional practice.

Key words: portfolio, assessment rubric, communicative competence, project-based learning (PBL), monitoring, CEFR 
A1, primary school, English language teaching, Uzbekistan.
Аннотация: Статья посвящена проблеме мониторинга коммуникативной компетенции младших школьников по 
английскому языку в рамках проектного обучения (PBL). В статье представлены структура портфолио, четырёху-
ровневая оценочная рубрика, основанная на критериях CEFR A1, а также четырёхэтапная система мониторинга. 
Предлагаемый подход разработан на основе зарубежных (Arter & McTighe, Larmer и др., CEFR), постсоветских 
(Полат, Гальскова, Коряковцева) и отечественных (Жалолов, ГОС 2017-го года) источников и предназначен для 
непосредственного применения в повседневной педагогической практике учителя.

Ключевые слова: портфолио, оценочная рубрика, коммуникативная компетенция, проектное обучение (PBL), 
мониторинг, CEFR A1, начальная школа, преподавание английского языка, Узбекистан.

KIRISH
Ingliz tili o‘qitish 2012-yildagi PQ-1875-son qaror bilan O‘zbekiston boshlang‘ich maktablarida 1-sinfdan 

joriy etildi [1].1 Shu yo‘nalishda amalga oshirilgan islohotlarni mustahkamlash maqsadida qabul qilingan 2017-yil 
6-apreldagi 187-son qaror bilan tasdiqlangan Davlat ta’lim standartida esa kommunikativ kompetensiya, ya’ni 
tilni real muloqot vaziyatlarida qo‘llay olish qobiliyati, o‘quv natijalarining markaziga qo‘yildi [2].

1	 https://lex.uz/docs/-2126032 

Bu o‘zgarish muhim, ammo u o‘z-o‘zidan amaliyotda keskin burilish yasay olmaydi: muammo ko‘pincha 
o‘qituvchi nima o‘rgatishni emas, o‘quvchi nima o‘rganganini qanday aniqlashni bilmasligida yotadi. Amaliyotda 
esa ko‘pchilik o‘qituvchilar kommunikativ kompetensiyani o‘lchash uchun an’anaviy yozma testlardan foyda
lanadi. Biroq bunday testlar asosan grammatik yoki leksik bilimlarni nazorat qilib, kommunikativ kompetensi-
yaning boshqa muhim qirralari – sotsiolingvistik, diskursiv, pragmatik va strategik komponentlarini nazardan 
chetda qoldiradi. PBL muhitida bu muammo yanada yaqqolroq namoyon bo‘ladi, chunki o‘quvchi faoliyati bir 
martalik tekshiruvga emas, balki uzluksiz kuzatuv va baholashga asoslanadi.

Shu muammodan kelib chiqqan holda, ushbu maqolaning maqsadi PBL darslarida kommunikativ kompe-
tensiyani kuzatishga mo‘ljallangan portfolio va rubrika asosidagi monitoring tizimini xorijiy, MDH hamda O‘zbe
kiston manbalari asosida ishlab chiqish va nazariy jihatdan asoslashdan iborat.

MAVZUGA OID ADABIYOTLAR SHARHI
Portfolio baholashning nazariy ildizlari Yevropa Kengashining Til o‘rganish, o‘rgatish va baholash bo‘yicha 

Umumyevropa tavsiyalariga (CEFR, 2001) borib taqaladi. CEFR “Yevropa Til Portfoliosi” g‘oyasini ilgari surib, til 
bilishni “can-do” deskriptorlari orqali o‘z-o‘zini baholash vositasiga aylantirdi. Ushbu tizimda portfolio til pasporti 
(language passport), til tarjimai holi (language biography) va dosye (dossier)dan iborat uchta qismni o‘z ichiga 
oladi [3]. Muhim jihati shundaki, CEFR portfoliosi, avvalo, o‘quvchining o‘zi uchun, ya’ni o‘zi nimalarni qila olishini 
anglash vositasi sifatida mo‘ljallangan bo‘lib, baho qo‘yish vositasi sifatida emas, balki rivojlanishni kuzatish 
vositasi sifatida talqin qilinadi.

Rossiya va MDH pedagogikasida bu yo‘nalishda Galskova va Nikitenko (2004) fundamental tadqiqotlar 
olib borgan. Ularning boshlang‘ich sinflarda ingliz tilini o‘qitishga bag‘ishlangan qo‘llanmasida til portfoliosi 
“o‘quvchining o‘z o‘sishini kuzatib boruvchi shaxsiy oyna” sifatida ta’riflanadi [4][12].

Koryakovtseva (2002) esa mustaqil o‘qishni tashkil etishda portfolioning rolini alohida ko‘rib chiqib, uning 
motivatsion va refleksiv imkoniyatlarini yoritgan [5].

MDH miqyosida loyiha metodiga katta hissa qo‘shgan Polat (2000) loyiha yakunida baholash to‘g‘ri tashkil 
etilmasa, butun metodning samaradorligi shubha ostida qolishini ta’kidlagan [6].

Xorijiy manbalarda rubrikaning nazariy asoslari Arter va McTighe (2001) tomonidan izchil ishlab chiqilgan. 
Mualliflar aniq belgilangan baholash mezonlari ikki tomonlama foyda keltirishini qayd etadilar: o‘qituvchi uchun 
– subyektiv mulohazalarning oldini olish; o‘quvchi uchun esa – undan nima kutilayotganini oldindan bilish va 
faoliyatini shunga mos tashkil etish imkonini yaratish [7].

PBLWorks (2015) tashkilotining amaliy tadqiqotlari ham rubrikaning PBL muhitida o‘quvchilarning kommu-
nikativ faoliyat sifatini oshirishda hal qiluvchi rol o‘ynashini ko‘rsatgan [8].

O‘zbek ilmiy adabiyotida Jalolov (2012) nutq ko‘nikma va malakalarini baholashning shakllari hamda turla-
rini tavsiflagan [9].

Yuqorida ko‘rib chiqilgan barcha manbalarga tayangan holda aytish mumkinki, portfolio va rubrika 
yondashuvlariga xorijiy, MDH va mahalliy pedagogikada umumiy ijobiy munosabat mavjud. Ularning sama-
radorligi bo‘yicha deyarli yakdil fikr shakllangan. Biroq O‘zbekiston sharoitiga, xususan, CEFR A1 darajasi 
mezonlariga hamda PBL siklining o‘ziga xos xususiyatlariga moslashtirilgan integrallashgan tizim ilmiy adabi
yotlarda hali to‘liq ishlab chiqilmagan. Mazkur holat ushbu maqolaning asosiy ilmiy bo‘shlig‘ini belgilaydi.

TADQIQOT METODOLOGIYASI
Ushbu maqola to‘rtta metodga asoslanadi:

•	 adabiy tahlil va sintez – xorijiy hamda mahalliy manbalarni tizimli ravishda ko‘rib chiqish;

•	 qiyosiy tahlil – portfolio baholash va rubrika tizimiga oid turli ilmiy an’analardagi yondashuvlarni taqqoslash;

•	 tarkibiy-funksional tahlil – portfolio bo‘limlari va monitoring bosqichlarini boshlang‘ich sinf o‘quvchilarining 
yosh xususiyatlari hamda PBL bosqichlari bilan bog‘liq holda o‘rganish;

•	 nazariy modellashtirish – olingan xulosalar asosida amaliyotda qo‘llashga yaroqli bo‘lgan besh bo‘limli 
portfolio va to‘rt darajali rubrika modelini ishlab chiqish.

Tadqiqotning nazariy bazasini Vygotskiyning “yaqin rivojlanish zonasi” (ZPD) konsepsiyasi [4, 86-b.], Canale 
va Swain (1980) tomonidan ishlab chiqilgan kommunikativ kompetensiya modeli [10, 3-b.] hamda konstruktivizm 
falsafasi tashkil etadi. Ushbu yondashuvlarning barchasi umumiy g‘oyaga tayanadi: o‘quvchi tilni passiv qabul 
qilish orqali emas, balki real muloqot vaziyatlarida faol ishtirok etish, hamkorlik qilish va o‘z faoliyatini anglash 
orqali o‘zlashtiradi. Aynan shu g‘oya portfolio va rubrika tizimining pedagogik asosini belgilaydi.

TAHLIL VA NATIJALAR
Galskova va Nikitenko (2004) ta’kidlaganidek, boshlang‘ich sinf o‘quvchilari uchun portfolio, avvalo, vizual, 

tushunarli va sodda bo‘lishi kerak. Aks holda, murakkab tuzilma uni foydali vositadan ortiqcha yuklamaga 
aylantirib qo‘yadi [4]. Shu mulohazadan kelib chiqib, maqolada taklif etilayotgan portfolio besh bo‘limdan tashkil 
topgan (1-jadval).

1-jadval: Portfolio tarkibiy qismlari va kommunikativ kompetensiya bog‘liqligi
PORTFOLIO BO‘LIMI TARKIBI VA MAQSADI KK KOMPONENTI

men haqimda (about me) o‘quvchining o‘zi to‘ldirgan kirish varaqasi: 
nomi, yoshi, sevimli so‘zlari

lingvistik + sotsiolingvistik 
kompetensiya

loyiha ishlari (project works) har bir pbl loyihasining yakuniy mahsuli: 
mini-kitob, plakat, taqdimot yozuvlari diskursiv + pragmatik kompetensiya

eng yaxshi ishlarim (best 
works)

o‘quvchi o‘zi tanlagan uchta ish; tanlash 
sababi kichik yozma sharh bilan izohlangan

strategik kompetensiya (o‘z-o‘zini 
baholash)

o‘sish grafigim (my 
progress)

har chorak boshidagi va oxiridagi baholash 
natijalarining vizual taqqoslamasi barcha komponentlar dinamikasi

refleksiya varaqalari 
(reflection sheets)

3-2-1 formati: 3 ta o‘rgandim, 2 ta qiziqarli 
vazifa, 1 ta hali tushunmagan savol metakognitiv kompetensiya

Jadvalda har bir bo‘lim muayyan kompetensiya komponentiga yo‘naltirilgan, ya’ni portfolio tuzilmasi 
Canale va Swain (1980) hamda Celce-Murcia (2007) modellaridan kelib chiqib loyihalashtirilgan. “Refleksiya 
varaqalari” bo‘limiga alohida to‘xtalish o‘rinlidir: 3-2-1 formati (uchta o‘rgandim, ikkita qiziqarli topshiriq, bitta 
savolim bor) Vygotskiyning ZPD tamoyilini amaliyotga tatbiq etishning oddiy, ammo samarali usuli hisoblanadi. 
Bola nimani bilganini va nimani hali tushunmaganini o‘zi ajratganda, u o‘z rivojlanish zonasini o‘qituvchisiz ham 
anglay boshlaydi. Bu metakognitiv ko‘nikmaning erta yoshda shakllanishi keyinchalik mustaqil o‘rganishning 
mustahkam poydevorini yaratadi. “O‘sish grafigim” bo‘limini ko‘pchilik pedagoglar ikkinchi darajali deb qabul 
qiladi. Aslida esa, bu portfolioning eng muhim qismlaridan biridir. Har chorak boshida va oxirida baholash nati-
jalari grafik ko‘rinishda joylashtiriladi. Bolalar o‘z rivojlanishini ko‘z bilan ko‘rganlarida, bu ichki motivatsiyani 
har qanday tashqi rag‘batlantirishdan ko‘ra kuchliroq oshiradi. Aynan shu dinamik xususiyat portfolio metodini 
an’anaviy testlardan tubdan farqlantiradi.

Arter va McTighe (2001) rubrikaning asosiy talabini quyidagicha ifodalagan: ko‘rsatkichlar “xulq-atvor 
tili”da, ya’ni o‘quvchi nima qila oladi yoki qila olmaydi shaklida yozilishi zarur [7]. Agar rubrikada “yaxshi biladi” 
yoki “qisman o‘zlashtirgan” kabi umumiy ifodalar qo‘llansa, ular turli o‘qituvchilar tomonidan turlicha talqin qili
nishi mumkin. Aksincha, aniq xatti-harakatlar tavsiflansa, baholashning obyektivligi ta’minlanadi. Shu tamoyil 
asosida ishlab chiqilgan rubrika 2-jadvalda keltirilgan bo‘lib, u CEFR A1 darajasidagi “can-do” deskriptorlari [3] 
hamda Canale va Swain (1980) modeli bilan muvofiqlashtirilgan holda ishlab chiqilgan (2-jadval).

2-jadval: Kommunikativ kompetensiyani baholashning CEFR A1 ga moslashtirilgan to‘rt darajali rubrikasi

KOMPONENT 1 – 
BOSHLANG‘ICH

2 – 
RIVOJLANAYOTGAN 3 – YETARLI 4 – YUQORI (CEFR A1)

lingvistik 
kompetensiya

alohida so‘zlar; 
xatolar ko‘p

oddiy iboralar; ba’zi 
xatolar To‘g‘ri gap; kam xato aniq, to‘g‘ri; leksika boy

sotsiolingvistik 
kompetensiya

ijtimoiy formulalar 
noma’lum

bir qism formulalar 
qo‘llaniladi

ko‘p vaziyatda to‘g‘ri 
qo‘llaydi

har qanday vaziyatda 
moslashadi

diskursiv 
kompetensiya

faqat alohida 
so‘zlar 2–3 gapli dialog izchil kichik matn to‘liq, mantiqli dialog/matn

pragmatik 
kompetensiya

nutqiy niyatni ifoda 
etolmaydi

oddiy niyatlarni 
ifodalaydi

ko‘pchilik niyatlarni 
ifodalaydi

turli nutqiy harakatlarni 
erkin qo‘llaydi

strategik 
kompetensiya

qiyinchilikda to‘xtab 
qoladi

ko‘mak so‘raydi, imo-
ishora

boshqa so‘z bilan 
almashtiradi

mustaqil muammoni hal 
etadi

Rubrikaning bir nechta muhim xususiyatlarini alohida ta’kidlash lozim. To‘rtinchi daraja CEFR A1 standarti 
talablariga to‘liq mos keladi. Bu esa o‘qituvchiga o‘quvchining xalqaro mezonlar bo‘yicha qaysi darajada ekan-
ligini aniqlash imkonini beradi va lokal baholash bilan xalqaro standartlar o‘rtasida bog‘lovchi ko‘prik vazifasini 
bajaradi. Bundan tashqari, rubrikadan nafaqat o‘qituvchi, balki o‘quvchining o‘zi ham foydalanishi mumkinligi 
muhim ahamiyatga ega.

PBLWorks tadqiqotlari natijalariga ko‘ra, o‘quvchilar loyiha boshlanishidan oldin baholash mezonlari bilan 
tanishganlarida, yakuniy natijalar sifati sezilarli darajada oshadi [8], chunki maqsad va kutilayotgan natijalar ular 
uchun oldindan aniq bo‘ladi. Rubrikaning besh komponentli tuzilmasi Celce-Murcia (2007) modeli bilan uyg‘un-
lashgani esa uning nazariy-metodologik yaxlitligini ta’minlaydi [11].

Amaliyotda 3-4-sinf o‘qituvchisi har bir loyiha yakunida rubrika asosida baholashga 5-7 daqiqa sarflaydi 
va natijalarni portfolioga kiritadi. Loyiha davomida kuzatuv asosidagi joriy baholash ham olib boriladi. Bu esa 
formativ va summativ baholashni yagona jarayonga birlashtirish imkonini beradi. Koryakovtseva (2002) tilni 
o‘rganishda monitoringni “bir martalik hodisa emas, o‘quv yili davomida uzluksiz davom etuvchi jarayon” deb 
ta’riflaydi [5]. Ushbu qarash shuni ko‘rsatadiki, kommunikativ kompetensiyani baholash yakka tartibda o‘tka-
ziladigan tekshiruvlar bilan cheklanib qolmasligi, balki o‘quv jarayonining har bir bosqichida tizimli ravishda 
amalga oshirilishi zarur. Shu nuqtai nazardan, portfolio va rubrika vositalarini to‘rt bosqichli monitoring tizimiga 
organik tarzda joylashtirish metodik jihatdan maqsadga muvofiq hisoblanadi (3-jadval).

3-jadval: Kommunikativ kompetensiyani monitoring qilishning to‘rt bosqichli tizimi

BOSQICH VAQT VOSITA ISHTIROKCHILAR

kirish diagnostikasi o‘quv yili boshi kuzatuv varaqasi; og‘zaki topshiriq 
(CEFR A1 mezonida) o‘qituvchi

joriy monitoring har loyiha yakunida rubrika; 3-2-1 refleksiya varaqasi o‘qituvchi + o‘quvchi (o‘z-
o‘zini)

oraliq baholash har chorak oxiri portfolio ko‘rib chiqish; o‘sish grafigi 
tahlili o‘qituvchi + ota-ona

yakuniy baholash o‘quv yili oxiri CEFR A1 mezonlari bo‘yicha 4 
ko‘nikma testi o‘qituvchi

Kirish diagnostikasi ko‘pincha rasmiy tartib sifatida o‘tkaziladi. Holbuki, u monitoring tizimining eng muhim 
bosqichlaridan biridir. O‘qituvchi o‘quvchining boshlang‘ich darajasini aniqlamasdan turib, optimal ta’lim yo‘lini 
belgilay olmaydi. Bu esa Vygotskiyning ZPD tamoyilining amaliy talabi hisoblanadi. Diagnostika natijalari nafaqat 
o‘quv rejasini tuzishga, balki har bir o‘quvchi uchun individual va differensial yondashuvni asoslashga ham 
xizmat qiladi. Joriy monitoring, ya’ni har bir loyiha yakunida rubrika asosida baholash, Polat (2000) tomonidan 
tavsiya etilgan tamoyilni amalda ro‘yobga chiqaradi: loyiha faqat yakuniy mahsulot uchun emas, balki jarayon 
davomida namoyon etilgan kommunikativ faollik uchun ham baholanishi kerak [6]. Bu o‘quvchilarning e’tiborini 
faqat yakuniy natijaga emas, balki har bir bosqichdagi muloqot sifati va faol ishtirokiga ham qaratadi.

Oraliq baholashda ota-onalarning ishtirok etishi mahalliy ta’lim tizimi uchun nisbatan yangi yondashuv 
bo‘lsa-da, u muhim amaliy ahamiyatga ega. O‘quvchi o‘quv yili davomida bajargan ishlarini ota-onasi bilan 
birgalikda tahlil qilsa, bu uy sharoitida ingliz tiliga bo‘lgan qiziqish va qo‘llab-quvvatlashni kuchaytiradi. Portfolio 
aynan shu bosqichda oddiy hujjatlar to‘plamidan oilaviy muloqot va refleksiya vositasiga aylanadi. Yakuniy 
baholash esa CEFR A1 mezonlari asosida to‘rt til ko‘nikmasini – tinglab tushunish, gapirish, o‘qish va yozishni – 
alohida baholaydi hamda 2017-yilgi DTS talablarida belgilangan integratsiyalashgan ko‘nikmalarni rivojlantirish 
tamoyiliga mos keladi [2].

Taklif etilayotgan tizimning asosiy afzalligi uning kompleks xarakteridadir. Unda kommunikativ kompeten-
siyaning besh komponenti – lingvistik, sotsiolingvistik, diskursiv, pragmatik va strategik kompetensiyalar – bir 
vaqtning o‘zida qamrab olinadi. An’anaviy testlar esa ko‘pincha ushbu komponentlarning faqat lingvistik jihatini 
o‘lchash bilan cheklanadi. Portfolio esa o‘quvchining nafaqat joriy holatini, balki rivojlanish dinamikasini ham 
aks ettiradi. Shu sababli u “o‘quvchi qayerda turibdi?” degan savol bilan bir qatorda “u qaysi yo‘nalishda rivoj
lanmoqda?” degan savolga ham javob beradi.

Shu bilan birga, mazkur tizimni joriy etishda ayrim qiyinchiliklar ham mavjud. Portfolio yuritish o‘qituv
chidan qo‘shimcha vaqt va tashkiliy sa’y-harakatlarni talab etadi. Ayniqsa, sinfda 25-30 nafar o‘quvchi mavjud 
bo‘lganda bu yuk sezilarli darajada ortadi. Shuningdek, 6-7 yoshli bolalar uchun yozma refleksiya varaqalarini 
to‘ldirish murakkab bo‘lishi mumkin. Shu sababli ushbu yosh guruhiga mos ravishda rasmli yoki belgilar asosi-
dagi refleksiya shakllaridan foydalanish maqsadga muvofiqdir. Ota-onalarni oraliq baholash jarayoniga jalb 
etish ham O‘zbekistonning barcha maktablari va oilalarida bir xil darajada amalga oshirilmasligi mumkin. Bu 
esa tizimni samarali joriy etish uchun qo‘shimcha tashkiliy va metodik tayyorgarlik zarurligini ko‘rsatadi.

XULOSA VA TAKLIFLAR
Ushbu maqolada taqdim etilgan portfolio va rubrika asosidagi monitoring tizimi uchta asosiy natijani ko‘zda 

tutadi.
Birinchisi – kommunikativ kompetensiyaning barcha komponentlarini yagona tizim doirasida qamrab 

olishdir. Besh bo‘limli portfolio har bir komponentga maqsadli yo‘naltirilgan bo‘lib, jadvalda ushbu bog‘liqlik aniq 
ko‘rsatilgan

 Ikkinchi natija – baholashning obyektivligi va shaffofligidir. CEFR A1 deskriptorlari bilan muvofiqlashtirilgan 
to‘rt darajali rubrika o‘qituvchi uchun subyektiv mulohazalarga yo‘l qo‘ymaslikni, o‘quvchi uchun esa o‘z maqsad-
larini aniq tushunishni ta’minlaydi. O‘quvchilar rubrika bilan oldindan tanishtirilgan sinflarda loyiha natijalarining 
sifati odatda yuqori bo‘ladi.

Uchinchi natija – uzluksiz kuzatuvdir. To‘rt bosqichli monitoring tizimi (kirish diagnostikasi, joriy, oraliq 
va yakuniy baholash) Vygotskiyning ZPD tamoyili hamda 2021-yilgi DTSning formativ baholash talablariga 
muvofiq ravishda o‘quvchilarning rivojlanishini o‘quv yili davomida izchil kuzatib borish imkonini beradi.

Taklif etilayotgan yondashuvning ilmiy jihatdan to‘liq asoslanganligini tasdiqlash uchun navbatdagi muhim 
qadam ushbu tizim samaradorligini tajriba-sinov ishlari orqali empirik jihatdan tekshirishdan iborat.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

